
Врз основа на член 52 од Законот за високото образование (Сл. весник 35/08, бр. 103/08, бр. 26/09, бр. 99/09, бр. 115/10, бр. 17/11 и бр. 51/11) и член 37 од Статутот на Првиот приватен универзитет - ФОН, Сенатот на Универзи​тетот, на  седницата одр​жана на 03.05.2011 година, го донесе следниот:

        ПРАВИЛНИК
за полагање испити и оценување на испити
 
Предмет на Правилникот
Член 1
Со овој правилник поблиску се уредуваат условите, начинот на полагање, организирање и постапка за полагање на испити, начинот на оценување на испити, правната постапка за добивање на оценка и други прашања значајни за полагање ис​пити и оценување на испити на Првиот приватен универзитет – ФОН (во натамошниот текст Универзитетот). 

Начин на полагање и оценување на испит
   Член 2
За секоја наставна дисциплина начинот на полагање и оценување на испитот се утврдува одделно во предметната програма за дадената наставна дисциплина. 

Проверката на знаењето на студентот, по наставните предмети, се врши конти​нуирано во текот на наставно-образовниот процес. 
Студент, кој при континуираното проверување на знаењето не постигнал задо​волителни резултати, го повторува испитот од дадената наставна дисциплина (класичен испит). 

Испитот од став  3 на овој член може да се полага усмено, писмено или прак​тично. 
Известувања за испитните обврски и начинот на полагање на испитот
      Член 3
Предметниот наставник е должен на почетокот на наставата да ги запознае студентите со: 

· предметната програма за дадената наставна дисциплина и начинот на нејзи​ната реализација, 
· основната литература која ги содржи елементите што студентите ќе ги користат за полагање на испитите. Основната литература се објавува на веб страницата на високообразовната институција,
· инструментите кои се користат при континуираното оценување: колоквиу​ми, тестови, есеи, семинарски работи и други видови на проверка на знае​њата, нивното вреднување и критериумите за добивање позитивна оценка дадени во член 15 од овој правилник, и 
· списокот на области или прашања за реализација на испит наставниот предмет, согласно член 2, став 3 од овој правилник.  

Предметниот наставник е должен на крајот на реализираната настава и спроведеното конти​нуирано оценување да го извести студентот за вкупниот број поени кои студентот ги освоил реализирајќи ги обврските предвидени со континуираното оценување и транс​парентно да ја образложи дадената оценка.
Предметниот наставник е должен да води евиденција за постигнувањата на студентот и истата да ја чува до крајот на академската година.
Во водењето на евиденцијата од став 3 од овој член на наставникот му помагаат соработниците ангажирани за предметот. 
Студенти со инвалидитет
Член 4
За студентите со инвалидитет кои не се во можност да го полагаат испитот на на​чин предвиден со програмата за одреден наставен предмет, Универзитетот ќе обезбеди соодве​тен на​чин за полагање на испитот.
Испитни рокови за класично полагање на испити
Член 5
Испитните рокови за класично полагање на испити можат да бидат редовни и вонредни. 

Редовни испитни рокови се: зимски, летен и есенски и се одржуваат во следни​ве термини: 

1. зимскиот испитен рок, по правило, се одржува во периодот од 25. јануари до 28. февруари,  

2. летниот испитен рок, по правило, се одржува од 10. јуни до 10. јули,  

3. есенскиот испитен рок, по правило, се одржува од 25. август до 15. септем​ври. 

Распоредот за полагање на испити за сите испитни рокови се објавува на поче​токот на академската година. По исклучок, кога за тоа постојат оправдани причини, со согласност на дека​нот на факултетот, тер​минот за пола​гање на испит може да се замени со друг термин во истиот испитен рок. За направената измена се информира проректорот за настава на Универзитетот.
Универзитетскиот координатор за спроведување на ЕКТС, по предлог на студентите, може да достави барање до Ректорот на Универзитетот, за одобрување вонреден испитен рок. Доколку Ректорот утврди дека барањето е основано, го усвојува истото и одредува вонреден испитен рок. Ректорот може да одлучи за организирање на вонреден испитен  најмногу по еден во семестар, како и да одреди во текот на вонредниот испи​тен рок да не се одржува настава во траење од најмногу пет работни денови. 

Пријавување на испити
Член 6
Право на пријавување за полагање на испит по наставен предмет има студентот кој го има запишано семестарот во кој се следи наставата по соодветниот предмет и кој во моментот на пријавување ги подмирил во целост доспеаните финансиски обврски предвидени со договорот за студирање.  

Пријавата за полагање на испит се поднесува по писмен пат на соодветен обра​зец или по електронски пат во утврден рок за кој студентите навремено се информираат пред секоја одделна испитна сесија. 

Надлежната служба на Универзитетот најдоцна два работни дена по завршува​ње на пријавувањето формира конечни списоци на пријавените студенти и истите ги доставува до предметниот наставник. 

Конечните списоци на пријавените студенти се објавуваат на интернет страната на Универзитетот. 

Полагање на испит
Член 7
Се смета дека студентот полагал испит ако бил присутен на местото на полагање, во утврдениот термин за полагање на испитот, односно на колоквиумот по соодветниот предмет.
Лица задолжени за спроведување на испитот
Член 8
Лица задолжени за спроведување на испитот се: за усмен испит задолжен е предметниот наставник (во понатамошниот текст: испитувачот), а за писмениот и практичниот дел најмалку две лица од редот на наставниците и соработниците на Факултетот (во поната​мошниот дел: дежурни).
Распоредот на дежурства на писмениот и практичниот дел од испитот, на пред​лог на продеканот за настава, го утврдува деканот на факултетот.
Распоредот од став 2 се објавува на огласната табла на соодветниот факултет и на интер​нет страната на Универзитетот најдоцна до почетокот на испитниот рок во кој писме​ниот и практичниот дел се одржуваат.
Лицата задолжени за спроведување на испитот се должни да бидат на местото определено за одржување на испитот најдоцна 15 минути пред почетокот на испитот.
Утврдување на идентитетот
Член 9
При полагањето на испитот се утврдува идентитетот на студентите.
Студентот е должен, пред полагањето на испитот, да му покаже индекс или лична карта на лицето задолжено за спроведување на испитот. Студентот кој со себе не носи индекс или лична карта нема право да го полага испитот.
Правила за однесување на испит
     Член 10
Студентот е должен за време на полагање на испитот да се воздржи од секакви активности кои му нанесуваат штета на текот на испитот, со кои им нанесува штета на другите студенти во полагањето на испитот или му смета на лицето задолжено за спро​ведување на испитот.
На студентот во текот на испитот му е забрането со себе да има предмети кои се пропишани во членовите 12 и 13 од овој Правилник.

Во просторијата во која се одржува испитот се забранува употреба на мобилни телефони или било какво друго техничко средство за комуникација, освен помагалата кои ги користат студентите со инвалидитет.
За време на полагање на испитот забрането е:
· станување од место и движење по просторијата во која се одржува испитот или напуштање на просторијата без дозвола на лицето задолжено за спрове​дување на испитот;
· воспоставување на било каква комуникација освен обраќање кон лицата задолжени за спроведување на испитот на начин на кој нема да им смета на другите студенти;
· присуство на лица кои не го полагаат писмениот или практичниот дел на испитот, со исклучок на лицата задолжени за спроведување на испитот.
Лицата кои присусвуваат на усмениот испит се должни да се однесуваат на на​чин со кој не го попречуваат спроведувањето на испитот, не ги попречуваат студен​тите кои полагаат или лицата задолжени за спроведување на испитот.
Лицата задолжени за спроведување на испитот ги известуваат сите присутни за правилата на однесување на испитот, потребата од почитување на тие правила и воспо​ставување на дисциплина. 

 
Устен испит
             Член 11
Распоредот на студенти и другите лица кои присуствуваат во просторијата каде се одржува испитот го одредува предметниот наставник.
Усниот испит се спроведува со поставување на најмалку три, а најмногу четири прашања.

Прашањата може да се постават усмено, да се диктираат или по случаен избор на однапред подготвени прашања или група на прашања во писмена форма.
Студентот има право на подготовка за устен одговор со изработка на писмен концепт.
Подготовката на усниот одговор не може да биде пократка од 15 минути, ниту подолга од 25 минути.
При подготовката за устен одговор, студентот може со себе да има празни листови хартија и документи кои се потребни за потврдување на неговиот идентитет.

Усниот испит не може да трае повеќе од 45 минути за еден кандидат, време во кое влегува и времето за подготовка за усниот одговор. Усниот испит по правило се одр​жува меѓу 9 и 15 часот.

Независно од правилата од став 2 од овој член, предметниот наставник може на студентот да му постави и дополнителни прашања за да го утврди степенот на познавање на ма​теријалот од соодветниот предмет за кој се полага испитот. Бројот на поставените дополнителни прашања не смее да биде поголем од бројот на првично поставените прашања.
 
Писмен и практичен испит
Член 12
Распоредот на студенти во просторијата во која се спроведува испитот го одре​дуваат дежурните.
Писмениот и практичниот испит почнува со поделбата на задачите на обрасци кои ги заверува факултетот, а кои ги составува предметниот наставник.

На писмениот и практичниот испит не е дозволено диктирање на задачите.
Писмениот и практичниот испит трае најмалку два, а најмногу три школски ча​сови.

Писмениот и практичниот испит се одржува помеѓу 9 и 19 часот.

Во текот на испитот, студентот може да ги користи обрасците од став 2 од овој член, прибор за пишување и технички средства кои ги одобрува дежурниот на испитот. 
Сите останати предмети кои се користат, освен документите за идентифика​ција од член 9 од овој правилник, студентите се должни да ги остават на место кое го одредува дежурниот.
За време на траење на испитот вратите на просторијата во која се одржува испитот се затворени и во просторијата може да влезе само предметниот наставник и дежурните, а во посебни случаи и вработени на Универзитетот со одобрение на дежур​ните. 
Ако во просторијата во која се одржува испитот влезе особа која не е вработена на Универзитетот, дежурниот е должен таа особа веднаш да ја оддалечи. Во случај на противење на особата, дежурниот е должен веднаш да ја извести службата за обезбеду​вање и за тоа писмено да го извести деканот на факултетот. 
Резултати од писмениот и практичниот испит
         Член 13
Испитните задачи од писмениот и практичниот испит ги прегледува и оценува предметниот наставник.

Резултатите од писмениот и практичниот испит се објавуваат најдоцна 5 дена од одржувањето на испитот и истите се истакнуваат на огласната табла на факултетот и на интернет страната на Универзитетот. Резултатите се објавуваат со целосно име и прези​ме на студентот и добиената оценка, односно освоени поени од испитот. 
При објавува​ње на резултатите од испитот наставникот одредува време во кое студентот може да изврши увид на својот испит и постигнатите резултати. 
Непочитување на правилата за однесување
             Член 14
За непочитување на правилата за однесување се сметаат постапките спротивни на одредбите од членовите 10, 11 и 12 од овој правилник.

Во случај на непочитување на правилата за однесување на испит, лицето задол​жено за спроведување на испитот може да го опомени или отстрани лицето кое ги крши одредбите од овој Правилник.

Во постапувањето согласно став 2 од овој член се составува писмена белешка која преку Службата за студентски прашања се доставува до продеканот за настава и до де​канот на соодветниот факултет. Продеканот за настава или деканот можат да поднесат пријава за поведување на дисциплинска постапка про​тив лицето кое ќе ги прекрши одредбите од овој правилник.
 

Оценување
   Член 15
Успехот на студентите на испитот се изразува со оценки од 5 (пет) до 10 (десет). 
Оценката 5 (пет) значи незадоволителен успех.
Конечната оценка на испитот се формира врз основа на вкупниот број на поени кои студен​тот ги има стекнато исполнувајќи ги предиспитните обврски и полагањето на испитот.
Максималниот број на освоени поени е 100 и истиот се утврдува според следната скала:
· до 50 поени – оцена 5, 
· од 51 до   60 поени    – оцена 6, 
· од 61 до   70 поени    – оцена 7, 
· од 71 до   80 поени    – оцена 8, 
· од 81 до   90 поени    – оцена 9, 
· од 91 до 100 поени    – оцена 10. 
Во случај на отстранување од испит, студентот добива оценка 5 (не положил/ла)
 
Впишување на оценката
 Член 16
Оценката од испитот и бројот на ЕКТС поени се внесуваат во записникот за полагање на испити, електронското досие на студентот, испитната пријава и индексот на студентот.
Записникот за полагање на испит, испитната пријава и индексот ги потпишува предметниот наставник, по завршувањето на устниот испит, односно по објавување​то на резултатите од писмениот и практичниот испит во согласност со член 13 од овој правилник.
Записникот за полагање на испитот и испитната пријава се доставуваат до Служ​бата за студентски прашања најдоцна 10 дена по одржувањето на испитот.

 
Чување на записникот, испитните пријави и задачите од писмениот и 
практичниот дел на испитот
   Член 17
Записникот од полагање на испитот и испитната пријава се чува во Службата за студентски прашања.
Задачите за писмениот испит и делата од практичниот испит, доколку постојат, ги чува предметниот наставник до почетокот на наредниот испитен рок.
  
Приговор на испит 
   Член 18
Студентот има право на приговор на оценката од испитот во согласност со Законот за високото образование и Статутот на Универзитетот.
Приговор може да се поднесе во рок од 24 часа по објавувањето на резултатите од писмениот испит согласно член 13, односно по одржувањето на усниот испит. 

Приговор се поднесува во писмена форма до деканот на факултетот, а преку Службата за студентски прашања. 
Приговорот треба да содржи:
· податоци за датумот на полагање на испитот, предметот, професорот и оцената за која се приговара;

· причина за која се поднесува приговорот; 
· потпис на подносителот.
Постапка и одлучување по приговор за испит 
Член 19
При приемот на приговорот, Службата за студентски прашања води писмена белешка во која ги внесува часот и датумот на приемот на приговорот и податокот дали приговорот е примен по електронски пат, преку пошта или лично е предаден. 

При доставување на приговорот до деканот, Службата за студентски прашања формира предмет така што покрај проговорот се приложува испитната документација (во оригинал или фотокопирана) на која се однесува приговорот. 

Службата за студентски прашања води записник за целата постапка.
 
Член 20
По приговорот одлучува деканот со решение.
Приговорот ќе се отфрли доколку е ненавремен, нецелосен или е поднесен од неовла​стено лице.
Против решението на деканот со кое приговорот е одбиен како ненавремен, нецелосен или поднесен од неовластено лице, не е дозволена жалба.
За основаноста на приговорот се одлучува врз основа на податоците наведени во истиот, писменото изјаснување на наставникот односно дежурниот, испитната документа​ција, а по потреба и други докази.

Ако деканот го усвои приговорот, наставникот ќе ја преиспита оценката од за​вршното оценување. Ако наставникот не ја преиспита оценката што ја утврдил, сту​ден​тот го полага испитот пред тричлена комисија составена од наставници од исто или сродно наставно-научно подрачје, во наредните 24 часа, наредниот работен ден.
Ако деканот не го усвои приговорот, студентот има право да поднесе жалба до Наставно – научниот совет на факултетот, во рок од 24 часа од врачувањето на решението. 
Полагање на испитот пред комисија
Член 21
После три неуспешни полагања на испит по соодветен предмет студентот има право да побара пола​гање на испитот пред комисија.
Комисијата од предходниот став  ја именува деканот од редот на наставниците на факулте​тот.
Комисијата е составена од претседател и два члена. Претседател на комисијата е предметниот наставник. 
 
Поништување на оценка 
Член 22
Студент кој не е задоволен од добиената преодна оценка има право повторно да го полага испитот по соодветниот предмет, најдоцна во рок од 4 месеци од полагањето. 

За остварување на правото од став 1 на овој член, студентот поднесува писмено барање до деканот на факултетот, преку Студентската служба. 
Доколку деканот го одобри барањето, донесува решение со кое ја поништува претходно добиената  оценка. 
Доколку деканот го одбие барањето, студентот има право да поднесе жалба до Наставно – научниот совет на факултетот, во рок од 24 часа од врачувањето на решението. 
Конфликт на интереси

Член 23

Во случаите кога предметниот наставник и студентот на втор и на трет циклус на студии се во тесна роднинска врска (родители и деца, брат, сестра, сопружници) наставникот е должен да се изземе при полагањето на испит по тој  предмет и за тоа да го извести деканот на факултетот.
Деканот на факултетот го доверува спроведувањето на испитот на компетентна испитна комисија составена од три члена.

Пренос на надлежноста за спроведување на испити
    Член 24

Во случај на подолга спреченост за извршување на наставните активности на предметниот наставник, деканот му ги пренесува надлежностите за спроведување на испитите по соодветен предмет на друг наставник од иста или сродна струка или на комисија за спроведување на испити.
                                                          Член 25
Во случај кога одреден предмет во еден семестар или академска година го покрива еден наставник, а во наредниот семестар, односно, наредната академска година, истиот предмет му е доверен на друг наставник, наставникот кој предходно го покривал тој предмет ги изведува испитите се додека трае наставата во семестарот во кој другиот наставник за прв пат го покрива предметот. Наставникот кој го презел предметот го презема и спроведувањето на испитите по тој предмет одкако ќе заврши семестарот во кој за прв пат ја изведувал наставата по тој предмет. 
Примена на правилникот 
         Член 26
Одредбите од овој Правилник се применуваат на сите факултети во состав на Универзитетот, а факултетите со свои акти можат поблиску да уредат определени пра​шања во врска со полагањето и оценувањето на испитите, кои се во непосредна врска со спецификите на студиските и предметните програми. 
Преодни и завршни одредби

         Член 27
Од 15 септември 2012 година, проверката на знаењето на студентите од прв и втор циклус на студии ќе се изведува преку внатрешно и надворешно оценување.
Надворешното оценување ќе го вршат надворешни оценувачи определени од страна на Одборот за акредитација и евалуација на високото образование.

Надворешното оценување ќе се врши врз основа на четиригодишна програма за оценување, донесена од министерот за образование и наука. Во согласност со програмата, министерот  секоја година ги утврдува научните полиња за кои ќе се врши надворешно оценување. Наставните предмети кои ќе се оценуваат и од страна на надворешни оценувачи ги определува Одборот за акредитација и евалуација на високото образование. 
Објавување и стапување на сила на Правилникот
    Член 28
Овој Правилник стапува на сила со денот на објавувањето во Билтенот на Универзитетот, а ќе се применува од академската 2011/2012 година.

Скопје, 03.05.2011
        
     Претседавач на Сенат 

        

       Ректор
         проф. д-р Александар Николовски

